
Shri Ganesha Stuti Prajapatikrita

ಪ್ರಜಾಪತಿಕೃತಾ ಶ್ರೀಗಣೇಶಸ್ತುತಿಃ

.. ಶ್ರೀಗಣೇಶಾಯ ನಮಃ ..
ಪ್ರಜಾಪತಯಊಚುಃ .
ನಮಸ್ತೇ ವಿಘ್ನನಾಥಾಯ ನಮಸ್ತೇ ಸರ್ವಸಾಕ್ಷಿಣೇ .

ಸರ್ವಾತ್ಮನೇ ಸ್ವಸಂವೇದ್ಯರೂಪಿಣೇ ತೇ ನಮೋ ನಮಃ .. 6..
ಯೋಗಾಯ ಜಗತಾಂ ಪಾತ್ರೇ ಬ್ರಹ್ಮದಾತ್ರೇ ನಮೋ ನಮಃ .
ಯೋಗಿನಾಂ ಗಮ್ಯರೂಪಾಯ ಶಾಂತಿಯೋಗಪ್ರದಾಯ ತೇ .. 7..

ಸ್ರಷ್ಟ್ರೇ ಪಾತ್ರೇ ಚ ಸಂಹರ್ತ್ರೇ ನಾನಾರೂಪಧರಾಯ ತೇ .

ಅವ್ಯಕ್ತಾಯ ವ್ಯಕ್ತಕಾಯ ವ್ಯಕ್ತಾವ್ಯಕ್ತಾಯ ತೇ ನಮಃ .. 8..
ಬ್ರಹ್ಮಣೇ ವಿಷ್ಣವೇ ಚೈವ ಶಂಕರಾಯ ಚ ಭಾನವೇ .

ಶಕ್ತಯೇ ಚಂದ್ರರೂಪಾಯಯಮಾಯ ಚ ನಮೋ ನಮಃ .. 9..
ಅಗ್ನಯೇ ನೈರೃತಾಯೈವ ವಾರುಣಾಯ ಚ ವಾಯವೇ .

ಕುಬೇರಾಯ ಚ ರುದ್ರಾಯ ಶೇಷಾಯ ಚ ನಮೋ ನಮಃ .. 10..
ಗ್ರಹನಕ್ಷತ್ರರೂಪಾಯ ಸಿದ್ಧಸಾಧ್ಯಮಯಾಯ ಚ .

ಪಶವೇ ನರರೂಪಾಯ ವೃಕ್ಷಾಕಾರಾಯ ತೇ ನಮಃ .. 11..
ಪರ್ವತಾಯ ಸಮುದ್ರಾಯ ನದೀನದಸುರೂಪಿಣೇ .

ದೈತ್ಯಾಯ ದೈತ್ಯನಾಥಾಯ ರಾಕ್ಷಸಾಯ ನಮೋ ನಮಃ .. 12..
ಅನ್ನಾಯ ಫಲರೂಪಾಯ ರಸರೂಪಾಯ ತೇ ನಮಃ .
ಪಂಚಭೂತಮಯಾಯೈವ ಸರ್ವಾಕಾರಾಯ ತೇ ನಮಃ .. 13..
ಚಿದ್ರೂಪಾಯ ಚ ಬೋಧಾಯ ವಿದೇಹಾಯ ನಮೋ ನಮಃ .
ಅಸತ್ಯಾಯ ಚ ಸತ್ಯಾಯ ಸಮರೂಪಾಯ ಸಾಧಯೇ .. 14..

ಸ್ವಾನಂದಾಯ ಹ್ಯಯೋಗಾಯಯೋಗಾಯ ಗಣಧಾರಿಣೇ .

ಗಣೇಶಾಯ ನಮಸ್ತುಭ್ಯಂ ಸರ್ವಶಾಂತಿಪ್ರದಾಯ ಚ .. 15..

ಚಿಂತಾಮಣಿಂ ತ್ವಾಂ ಕಃ ಸ್ತೋತುಂ ಸಮರ್ಥಃ ಸ್ಯಾತ್ಪ್ರಕಾಶಕಂ .

ಚಿತ್ತಸ್ಯ ಚಿತ್ತವೃತ್ತೀನಾಮತಸ್ತ್ವಾಂ ಪ್ರಣಮಾಮಹೇ .. 16..

(ಫಲಶ್ರುತಿಃ)
ಮುದ್ಗಲ ಉವಾಚ .

ಪ್ರಜಾಪತಿಕೃತಾ ಶ್ರೀಗಣೇಶಸ್ತುತಿಃ

ಏವಂ ಸ್ತುತ್ವಾ ಗಣೇಶಂ ತಂ ಪ್ರಣತಾಸ್ತೇ ಪ್ರಜಾಪತೇ .

ತಾನುವಾಚ ಗಣಾಧೀಶೋ ವೃಣುಧ್ವಂ ವಿವಿಧಾನ್ ವರಾನ್ .. 17..

ಭವದ್ಭಿರ್ಯತ್ ಕೃತಂ ಸ್ತೋತ್ರಂ ಮಮಮಾನ್ಯಂ ಭವಿಷ್ಯತಿ .

ಯಃ ಪಠಿಷ್ಯತಿ ಭಾವೇನ ಶ್ರೋಷ್ಯತೇ ಸರ್ವಸಿದ್ಧಿದಂ .. 18..

ಪುತ್ರಪೌತ್ರಕಲತ್ರಾದಿಪ್ರದಂ ತೇಭ್ಯೋ ಭವಿಷ್ಯತಿ .

ವಂಧ್ಯದೋಷಹರಂ ಧಾನ್ಯಧನದಂ ಪಶುದಂ ಪರಂ .. 19..

ಭುಕ್ತಿಮುಕ್ತಿಪ್ರದಂ ಸ್ತೋತ್ರಂ ಬ್ರಹ್ಮಭೂಯಕರಂಭವೇತ್ .

ಮನಈಪ್ಸಿತದಂ ಪುಣ್ಯಂ ನರಾಣಾಂ ನಾತ್ರ ಸಂಶಯಃ .. 20..
ಗಣೇಶವಚನಂ ಶ್ರುತ್ವಾ ತ ಏವಂ ಹರ್ಷಸಂಯುತಾಃ .
ತಂ ಪ್ರಣಮ್ಯ ಮಹಾಭಕ್ತ್ಯಾಊಚುಃ ಪ್ರಾಂಜಲಯೋಽಭವನ್ .. 21..

ತಊಚುಃ .
ಯದಿ ಪ್ರಸನ್ನತಾಂ ಯಾತಸ್ತದಾ ದೇಹಿ ಗಜಾನನ .

ತ್ವದೀಯಾಮಚಲಾಂ ಭಕ್ತಿಂ ಯಯಾಮೋಹೋ ವಿನಶ್ಯತಿ .. 22..

ಸಾಮರ್ಥ್ಯಮತುಲಂ ಸೃಷ್ಟೇರ್ದೇಹಿ ನೋ ವಿಘ್ನನಾಯಕ .

ಯದ್ಯದಿಚ್ಛಾಮಹೇ ಢುಂಢೇ ತತ್ತತ್ ಸಿಧ್ಯತು ಸರ್ವದಾ .. 23..

ಓಮಿತ್ಯುಕ್ತ್ವಾ ಗಣಾಧೀಶೋಂತರ್ಧಾನಂ ಪ್ರಚಕಾರ ವೈ .
ತೇಽಪಿ ತಂ ಮನಸಾ ಧ್ಯಾತ್ವಾ ಯಯುಃ ಸ್ವಸ್ವಪದಂ ತತಃ .. 24..
ಇತಿ ಪ್ರಜಾಪತಿಕೃತಾ ಶ್ರೀಗಣೇಶಸ್ತುತಿಃ ಸಂಪೂರ್ಣಾ ..

ಏಕಾದಶಸ್ತೋತ್ರಂ
- ..ಮುದ್ಗಲಪುರಾಣಂ ದ್ವಿತೀಯಃ ಖಂಡಃ .ಅಧ್ಯಾಯಃ 5 . 2.5 6-24..

- .. mudgalapurANaM dvitIyaH khaNDaH . adhyAyaH 5 . 2.5 6-24..

